
Arjunakritam Shiva Stotram

ಅರ್ಜುನಕೃತಂ ಶಿವಸ್ತೋತ್ರಂ

ಅರ್ಜುನ ಉವಾಚ .

ನಮಸ್ತೇ ದೇವದೇವಾಯ ನಮಃ ಕೈಲಾಸವಾಸಿನೇ .

ಸದಾಶಿವ ನಮಸ್ತುಭ್ಯಂ ಪಂಚವಕ್ತ್ರಾಯ ತೇ ನಮಃ .. 34..
ಕಪರ್ದಿನೇ ನಮಸ್ತುಭ್ಯಂ ತ್ರಿನೇತ್ರಾಯ ನಮೋಽಸ್ತು ತೇ .

ಮನಃ ಪ್ರಸನ್ನರೂಪಾಯ ಸಹಸ್ರವದನಾಯ ಚ .. 35..

ನೀಲಕಂಠ ನಮಸ್ತೇಽಸ್ತು ಸದ್ಯೋಜಾತಾಯ ವೈ ನಮಃ .
ವೃಷಧ್ವಜ ನಮಸ್ತೇಽಸ್ತು ವಾಮಾಂಗಗಿರಿಜಾಯ ಚ .. 36..

ದಶದೋಷ ನಮಸ್ತುಭ್ಯನ್ನಮಸ್ತೇ ಪರಮಾತ್ಮನೇ .

ಡಮರುಕಪಾಲಹಸ್ತಾಯ ನಮಸ್ತೇ ಮುಂಡಮಾಲಿನೇ .. 37..

ಶುದ್ಧಸ್ಫಟಿಕಸಂಕಾಶ ಶುದ್ಧಕರ್ಪೂರವರ್ಷ್ಮಣೇ .

ಪಿನಾಕಪಾಣಯೇ ತುಭ್ಯಂ ತ್ರಿಶೂಲವರಧಾರಿಣೇ .. 38..

ವ್ಯಾಘ್ರಚರ್ಮೋತ್ತರೀಯಾಯ ಗಜಾಂಬರವಿಧಾರಿಣೇ .

ನಾಗಾಂಗಾಯ ನಮಸ್ತುಭ್ಯಂ ಗಂಗಾಧರ ನಮೋಽಸ್ತು ತೇ .. 39..

ಸುಪಾದಾಯ ನಮಸ್ತೇಽಸ್ತು ಆರಕ್ತಚರಣಾಯ ಚ .

ನಂದ್ಯಾದಿಗಣಸೇವ್ಯಾಯ ಗಣೇಶಾಯ ಚ ತೇ ನಮಃ .. 40..
ನಮೋ ಗಣೇಶರೂಪಾಯ ಕಾರ್ತಿಕೇಯಾನುಗಾಯ ಚ .

ಭಕ್ತಿದಾಯ ಚ ಭಕ್ತಾನಾಂ ಮುಕ್ತಿದಾಯ ನಮೋ ನಮಃ .. 41..
ಅಗುಣಾಯ ನಮಸ್ತೇಽಸ್ತು ಸಗುಣಾಯ ನಮೋ ನಮಃ .
ಅರೂಪಾಯ ಸರೂಪಾಯ ಸಕಲಾಯಾಕಲಾಯ ಚ .. 42..

ನಮಃ ಕಿರಾತರೂಪಾಯಮದನುಗ್ರಹಕಾರಿಣೇ .

ಯುದ್ಧಪ್ರಿಯಾಯ ವೀರಾಣಾಂ ನಾನಾಲೀಲಾನುಕಾರಿಣೇ .. 43..

ಯತ್ಕಿಂಚಿದ್ದೃಶ್ಯತೇ ರೂಪಂ ತತ್ತೇಜಸ್ತಾವಕಂ ಸ್ಮೃತಂ .

ಚಿದ್ರೂಪಸ್ತ್ವಂ ತ್ರಿಲೋಕೇಷು ರಮಸೇಽನ್ವಯಭೇದತಃ .. 44..
ಗುಣಾನಾಂ ತೇ ನ ಸಂಖ್ಯಾಸ್ತಿ ಯಥಾ ಭೂರಜಸಾಮಿಹ .

ಆಕಾಶೇ ತಾರಕಾಣಾಂ ಹಿ ಕಣಾನಾಂ ವೃಷ್ಟ್ಯಪಾಮಪಿ .. 45..

ನ ತೇ ಗುಣಾಸ್ತು ಸಂಖ್ಯಾತುಂ ವೇದಾ ವೈ ಸಂಭವಂತಿ ಹಿ .

ಮಂದಬುದ್ಧಿರಹಂ ನಾಥ ವರ್ಣಯಾಮಿ ಕಥಂ ಪುನಃ .. 46..
ಸೋಽಸಿಯೋಽಸಿ ನಮಸ್ತೇಽಸ್ತು ಕೃಪಾಂ ಕರ್ತುಮಿಹಾರ್ಹಸಿ .

ದಾಸೋಽಹಂ ತೇ ಮಹೇಶಾನ ಸ್ವಾಮೀ ತ್ವಂ ಮೇ ಮಹೇಶ್ವರ .. 47..

ಇತಿ ಶಿವಪುರಾಣೇ ಶತರುದ್ರಸಂಹಿತಾಯಾಂ ಏಕಚತ್ವಾರಿಂಶಾ-ಧ್ಯಯಾಂತರ್ಗತಂ
ಅರ್ಜುನಕೃತಂ ಶಿವಸ್ತೋತ್ರಂ ಸಮಾಪ್ತಂ .

ಶಿವಪುರಾಣ . ಶತರುದ್ರಸಂಹಿತಾ .ಅಧ್ಯಾಯ 41/34-47..

shivapurANa . shatarudrasaMhitA . adhyAya 41/34-47..

